
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
কিছু কথা

 

স্কুল ফাইনাল দেওয়ার পর চলে আসি দমদমে। এখান থেকেই কলেজ জীবন শুরু। যৌবনকালের সূচনা। এখানেই অনেক পথ পরিক্রমার পরে বার্ধক্যে পা দিলাম।

 যৌবনের অনেক উত্থানপতন, বহু অভিজ্ঞতা বয়ে নিয়ে গেছি। রাজনীতির সংস্পর্শে এসেছি। আত্মপরিচয় গোপন করে বিভিন্ন শ্রেণির বন্ধুদের সঙ্গে মিশেছি। অফিসজীবনে খারাপ-ভাল অনেক কিছু দেখেছি। নকশাল আন্দোলনের সঙ্গে যুক্ত হয়েছি। আবার, নকশাল আন্দোলনের নেতৃত্ব সাংস্কৃতিক আন্দোলনকে গুরুত্ব দেয়নি—এটাও দেখেছি। বুঝেছি, ‘বিপ্লবের আগে বিপ্লবের সময় বিপ্লবের পরে সাংস্কৃতিক আন্দোলনের কোনও বিকল্প নেই।’ তাই ওদের বিরোধিতা না করে নিজেকে সরিয়ে নিয়ে এসেছি। বিরোধিতা করিনি কারণ, ব্যক্তিহত্যার শিকার হতে চাইনি।

 সাংস্কৃতিক আন্দোলন গড়ার চেষ্টায় সর্বশক্তি নিয়োজিত করেছি। ছড়িয়ে দিতে চেয়েছি স্বয়ম্ভর গ্রাম-সমবায় ব্যবস্থার চিন্তাকে।

 এখানে যৌবনের বহু ঘটনাই টুকরো টুকরো কোলাজ হয়ে উঠে এসেছে। না, কোনওটাই কল্পনা নয়। এসবই বিশুদ্ধ সত্য। স্মৃতি কোথাও ভুল করে থাকলে, আমাকে জানালে আমি কৃতজ্ঞ থাকব।

 অনেকেই আমার যৌবন কাহিনি জানতে চেয়েছেন। তাই বার্ধক্যে এসে কলম ধরলাম।

